
Риза Фәхреддинның иҗади мирасы: бүгенге караш

Риза Фәхреддин (1859-1936) “Тәрбияле ана”, “Тәрбияле бала”, “Шәкерт әдәбе” кебек дәреслекләрнең, “Сәлимә, яки “Гыйффәт” (1899), “Әсма яки Гамәл вә җәза” (1903) кебек әдәби җәүһәрләрнең, “Асар” кебек тарихи хезмәтнең һәм йөзләгән фәнни хезмәтләрнең авторы.
Милли тарих фәненең нигез ташларын түшәгән Р.Фәхреддинның әдәби, тарихи, гыйльми педагогик, дини карашлы иҗади эзләнүләре татар халкы рухи байлыгының аерлыгысыз өлешен, кыйммәтле сәхифәләрен тәшкил итә.
Диңгездәй гыйлем иясе, милләтебезнең йөзек кашларыннан берсе булган гаҗәеп шәхесне олылау, аның киңкырлы иҗатын барлау, фәнни җирлектә дөрес үлчәмле бәя бирү − бүген безнең алдыбызда торган зур бурычлырның берсе. Чөнки, тарих, археология, этнография, нумизматика, генеалогия, эпиграфия, фәлсәфә, юриспруденция, педагогика, астрономия, география, медицина, әдәбият, тел белеме, сәнгать, халык авыз иҗаты, әхлак, дин тарихы һәм башка төрле фәннәр белән якыннан кызыксынган, алар буенча күп санлы оригиналь хезмәтләр иҗат иткән Р.Фәхреддинның иҗади бай мирасы − гыйлемнең үзе ул. Алар ярдәмендә бүгенге буынга югары әхлак, рухи камиллек, тырышлык, иманга тугрылык кебек гүзәл сыйфатларның асылы килеп ирешкән.
Р.Фәхреддинның хезмәтләрендә татар халкының этногенезы һәм тарихы, мәгарифе һәм мәдәнияте, милли прогресс, дин һәм фән, ислам тәгълиматы, милли азатлык хәрәкәте һәм башка бик күп мәсьәләләр тирән яктыртылган. Аларда шулай ук Европа һәм Көнчыгыш халыкларының иҗтимагый – сәяси фикер үсеше, рухи багланышлар, педагогика һәм әхлакый тәрбия проблемалары чагылыш тапкан.
Шунысын әйтеп үтик: Р.Фәхреддин үзенең хезмәтләрендә күрсәткән әлеге мәсьәләләр бүген дә бик актуаль булып кала бирә. Шуңа күрә дә бу хезмәтләрне өйрәнү, бүгенге буынга өйрәтү мөһимлеге бәхәссез.
Р.Фәхреддинның эшчәнлеге һәм иҗади мирасы чын мәгънәсендә югары дәрәҗәдә кыйммәт икәнен фактларга таянып карау кирәктер. 
Иң элек галимнең татар тарихы буенча фикерләренә тукталып үтик. 1908-1918 елларда “Шура” журналында эшләгәндә, Р.Фәхреддин милләтебезгә тарихи мәгълүмат бирүне үзенең төп бурычы итеп куя. Боларны махсус тикшергән Гайсә Хөсәйенов язуына караганда, “Р.Фәхреддин журналның мөхәррире буларак, аена ике мәртәбә чыккан һәр санына мәкаләләр язды, сорауларга җавап бирә барды. Шулай итеп мөселман дөньясы, гарәп, төрки халыклар, ислам тарихына, көнчыгыш һәм көнбатышның атаклы шәхесләренә караган мәкаләләр, тарихи очерклар ун ел буена аена ике тапкыр басылып чыга торды. Елына ул 24 мәкалә, ун елга 240 тарихи язма дигән сүз”. [3;144]
Р.Фәхреддин татар тарихын язуның методикасына да ачыклык кертте. Ул халык тарихын икътисад тарихы дип кенә карамады, аның сәнгате, теле, әдәбияты, дине, көнкүреш ысулы, дәүләтчеллек тарихларын да халык тарихының аерылгысыз өлешләре дип аңлатты. Менә шуларны истә тотып, Р.Фәхреддин күп өлкәләрдә күп материал туплагач кына, шуларны үзара кушып, бер-берсенә яраклаштырып кына чын тарихны язып була дигән карашта калды һәм шуңа нигезләнеп үзенең тарихи эзләнүләр методикасын бирде. Иң элек белгәннәрдән мәгълүмат алына, кабер ташлары өйрәнелә, аерым шәхесләр тормышы, шәҗәрәләр тикшерелә, шулардан кабилә – ыруглар тарихы төзелә, соңыннан барысын бергә җыйгач кына халыкның гомуми тарихы тәртипкә салына, һәм милләтләрнең тарихлары мәйданга чыга дигән карашны алга сөрде ул.
Р.Фәхрединнең шәҗәрәләрне күпләп өйрәнүе һәм шуннан дөрес нәтиҗә чыгара белүе аерым игътибарга лаек. Иске гарәпләрдә һәм борынгы төркиләрдә нәсел гыйлеме бик нык үскән булган, бу гыйлем нәсел саклау өчен көрәштә һәрчак нәтиҗә китергән дигән фикер алга куя галим. Ул шәҗәрәләрнең ике төрле булуын билгели: бер төрендә нәсел башы Чыңгыз ханга барып тоташа, икенче төрендә Болгар ханының мәдинә шәһәреннән килгән сәхабасына (Мөхәммәд пәйгамбәрнең замандашына) кияүгә чыккан Туйбикәгә килеп ялгана. [4;156] 
Бу шәҗәрәләрнең бары үзләреннән генә чыгып фикер йөртсә, Р.Фәхреддин татар-башкортны Чыңгыз хан нәселеннән чыккан халык дияр иде, чөнки аның Туйбикәсе дә шәҗәрәләр буенча Чыңгыз нәселенә карый. Һәрбер татарның һәм башкортның нәсел-нәсәбен Чыңгыз ханга илтеп тоташтыруның тарихи яктан дөрес түгеллеген, традицион бер күренеш кенә икәнен Р.Фәхреддин яхшы аңлый.
Бу фактны башкалары белән бергә куеп анализлый да, аннан фикер каймагы чыгарып, татарның һәм башкортның этник тамырларын “болгар” дип аталган җирле төрки кабиләләр белән бәйли. Ул татарны аерым, башкортны аерым халык итеп санамый, икесен бер үк болгардан формалашкан бер үк халык итеп карый.[ 5;158]
Шулай итеп, киң профильле чын галим буларак, Р.Фәхреддин татар тарихи мәсьәләләренә тирәнрәк, объективрак үтеп керә. Күрүебезчә, ул чыгарган тарихи нәтиҗәләр − хакыйкать. Бу тикшеренүләр тарих өчен генә түгел, ә милләт этногенозы өчен дә зур әһәмияткә ия.
Р.Фәхреддин дөньяви фәннәр укытуы, укыту-тәрбия эшендә яңа алымнар куллануы белән дә үзенчәлекле. 1887-1889 елларда аның “Әт-төхфәтел-әнисия”, “Китабет-тәсрыйф”, “Китабе мөкаддимә. Әт-тәхрирел-мосфа...” һәм “Китабел-игътибар” исемле китаплары басылып чыга. Бу китапларның беренчесе − татарча хезмәт булса, икенчесе − гарәп теле грамматикасы (морфологиясе) буенча дәреслек, өченчесе − мирас бүлү мәсәләләрен шәригать кануннарына нигезләнеп аңлатып бирү, ягъни хокук фәне буенча кулланма, ә дүртенчесе − тәрбия, әхлак мәсьәләләре турындагы хезмәте.
Укучыларның тәртибенә багышланган дәресләрендә Р.Фәхреддин яшь буынны тәрбияләү эше − ул бик мөһим социаль мәсьәлә, һәм ул үзенә укытучыларның, ата-аналарның даими игътибарын таләп итә, дигән фикер уздыра. Моңа дәлил итеп, аның тарафыннан тәрбия, әхлак мәсьәләләренә багышланган унбер исемдәге җитмештән артык китап язылуын күрсәтергә мөмкин.
Бу − “Гаилә” (Оренбург, 1902-1910), “Нәсыйхәт I” (малайлар өчен. Казан – Оренбург, 1903-1919), “Нәсыйхәт II” (кызлар өчен. Казан – Оренбург, 1903-1913), “Нәсыйхәт III” (зурлар өчен. Казан – Оренбург, 1898-1909), “Тәрбияле хатын” (Казан – Оренбург, 1899-1910), “Тәрбияле ата” (Казан, 1899), “Тәрбияле бала” (Казан – Оренбург, 1898-1914), “Тәрбияле ана” (Казан, 1898-1909), “Әдәбе тәгълим” (Оренбург – Казан, 1902-1908), “Әһле гыял” (“Кыз балалар вә хатыннар өчен”), (Оренбург, 1908-1910). [ 2;172]
Октябрь инкыйлабына кадәрге барлык татар мәдрәсәләрендә тәртип, әхлак, эстетика дәресләре укытылган һәм Р.Фәхреддинның әлеге китаплары шул дәресләрдә кулланылган. 
Р.Фәхреддин Ш.Мәрҗәнинең “Мөстафадел әхбар” китабы үрнәгендә үзенең “Юаныч” исемле 1200 битлек китабын яза. Аның чын мәгънәсендә күпкырлы галим булуына инану өчен биредә ул күтәргән мәсьәләләрне атап чыгу да җитә: тәрбия, гаилә, дуслык мөнәсәбәтләре, борынгы вакытларда ислам хөкүмәтләре һәм аларның мәркәз шәһәрләре исемлеге, казыйлык эшләре, ашау-эчү әдәпләре, яхшы һәм яман холыклар, фәлсәфә һ.б.
Галим әлеге китабында җәмгыятьтә шәхес тәрбияләүнең никадәр авыр һәм катлаулы эш икәнен ассызыклый. Тәрбия эшенең нечкәлекләре, үзенчәлекләренә тукталып, галим аны чорларга бүлеп карый: кечкенә вакытта − “Беренче тәрбия”, мәктәптә булган тәрбия − “Икенче тәрбия”, аннан соңгысы − “Өченче тәрбия”. Бу тәрбияләрнең беренчесе ата-анадан, икенчесе − мөгалләмнәрдән, өченчесе − җәмгыятьтән өйрәнелә.
Шулай итеп, Р.Фәхреддин шәхес тәрбияләүдә гаилә, мәктәп, җәмгыятьнең рольләре гаять зур икәнлегенә басым ясый.
Галим балаларны тәртипкә һәм әхлакка өйрәтүне коры сүз белән генә түгел, ә шәхси үрнәктә тәрбияләү осталыгын булдыруны таләп итә. Алай гына да түгел, тәрбия чаралары куркыту, сугу кебек яман гадәт белән бәйләнешле булмавын үтенә.
Әлеге хезмәттә күтәрелгән һәм энәсеннән җебенә кадәр җентекләп тикшерелгән мәсьәләләрнең күплегенә, тирәнлегенә хәйран калырлык. 
Биредә ата-бабаларыбызның гаҗәеп бай акыл хәзинәсенә нигезләнгән һәм мең еллар буена тупланып, камилләшеп килгән милли гореф-гадәтләребез, йолаларыбыз, гаилә кануннары, эстетика, ислам дине һәм боларның барысын да берләштерүче –халык педагогикасының XX гасыр башы өчен генә түгел, ә бүгенге көн өчен дә үзенең әһәмиятен югалтмаган һәм киләчәктә дә югалтмаячак зур чыганак булуын күрәбез.
Бөек галимнең милли педагогика өлкәсендәге бу хезмәте үзе генә дә − кешенең үз-үзен тәрбияләүнең һәм камилләштерүнең гүзәл үрнәге булып тора.
Р.Фәхреддинның педагогик карашлары XIX гасыр ахыры − XX гасыр башынды иҗат ителгән “Сәлимә, яки гыйфәт” (1899), “Әсма, яки гамәл вә җәза” (1903) романнарында да киң чагылыш тапкан.
“Сәлимә, яки гыйффәт” романында татар шәкерте һәм иран бае кызы Сәлимә образлары мәгърифәт карашлары ягыннан чагыштырып бирелә. Әдип Сәлимәнең татар шәкерте белән чагыштырганда гыйлемлерәк булуын, һөнәр, сәнгать, телләр белү ягыннан өстенлекләрен күрсәтә. Әсәрдә тормыш өчен дин белеме генә җитми, дөньяви белемнәрне үзләштерү дә мөһим дигән фикер әйтелә.
“Әсма, яки гамәл вә җәза” романында һәр эшнең җимеше яки җәзасы булмый калмый дигән идея яктыртыла. Яхшылык бүләге − бәхет, начар эшнең җәзасы − түбәнлек, хурлык дигән фикерләрне Әсманың маҗаралы язмышы үрнәгендә бирә.
Р.Фәхреддин 1891 елдан алып (1906-1917 елларны кертмичә) 1921 елга кадәр Русия һәм СССРдагы мөселманнарның Диния назәрәтендә казыйлык, ә 1922-1936 елларда мөфтилек вазыйфаларын башкара. Шул чорда монументаль тарихи-библиографик мәгълүматлар һәйкәле − “Асар”ны тудыра. [1;196] Татар-башкорт халыкларының мәгариф, мәктәп-мәдрәсәләре, милли архитектура тарихы турындагы бай мәгълүматларны халыкка җиткерә. Р.Фәхреддинның әдәби мирасы, тарих, тәрбия белән бәйле хезмәтләре − кыйммәтле хәзинәләр. Бу язмаларда − бөек затның төгәл фәнни уйланулары, җәмгыятькә карашы, киләчәкне кузаллавы, мәгърифәтчелекне үстерү алымнары. Галимнең фикерләре тарих, фәлсәфә, әдәбият, педагогика кебек мөһим фәннәрне алга таба үстерергә, камилләштерергә, яшь буынга гуманистик тәрбия бирергә зур булышлык итә. Мәктәпләрдә, югары уку йортларында уку программалары кабаттан Р.Фәхреддин исемен кертү, укыту алымнарын нәкъ аның фикерләренә таянып эшләү − бай иҗади мирасны саклау, һәм галим гомер буе башкарган хезмәтләрнең бәясен белү бик кирәк.

